RSG HELP JOU MET ‘N KOPSKUIF
Vanaand (Woensdag 3 Feb) begin ‘n grondverskuiwende program vir 55 plussers op RSG.

Indien jou lyf jou wil wysmaak jy is nie meer in die fleur van jou lewe nie, maar jou gees is jonk en jy het nog baie woema dan is KOPSKUIF  olv Amanda Olivier net die program vir jou.  

Die stasiebestuurder Magdaleen Kruger sê hoewel die tendens aan die verander is, is die media en advertensiebedryf geneig om ouer mense te ignoreer omdat die persepsie is dat hulle onbelangrike verbruikers is wat nie soveel bestee as die jonger geslag nie.  “Ek beskou hulle as die nuwe Generasie X van volwassenes.  Die sogenaamde Baby Boomers was jonk, maar is beslis nie oor die muur nie.  Hulle is die belangrikste verbruikers van skoonheids produkte, reis meer vir ontspanning as ander groepe en bestee ook meer aan tuis en tuin en selfdoen.  Hulle het ook die meeste beleggings en is hartlik welkom by RSG!”

Die eerste gas in KOPSKUIF is die bekende toekomskundige Dr Piet Muller en volgens hom het navorsing getoon dat die sogenaamde “baby boomers”  hulleself as middeljarig beskou en – soos ook die gebruik van skoonheidsmiddels (deur vrouens en mans) aantoon - “weier” hulle ook om oud te word. Navorsing deur die American Association  of Retired People toon aan dat hierdie geslag nog uiters avontuurlustig is, vandaar hul belangstelling in Harleys en 4x4’s; en hoewel hulle nie promesku is nie, is hulle steeds seksueel baie aktief – dieselfde geslag wat ook Die Pil  begin gebruik het, gebruik vandag Viagra.

Aanbieder Amanda Olivier sê: “Ek is self ‘n baby-boomer.  Weet van arm grootword en harde werk, maar met al die veranderings wat ons geslag tot dusver op alle terreine beleef het, raak die lewe vir my ‘n opwinde ontdekkingsreis en avontuur soos die jare aanstap!  Daarom is ek ontsaglik opgewonde oor KOPSKUIF.  Ek wil die positiefstes onder die positiewes ontdek om hulle geheime op die program te deel sodat ons ander kan help om ‘n kopskuif te maak.”  

En sy beloof dat KOPSKUIF jou gaan inspireer om jou brein te ontblok en met positiewe idees en nuwe energie te vul!  KOPSKUIF word elke Woensdag op RSG uitgesaai (21:10 – 22:00)

